


AITORPEN
I
Ezin itsasoa ezagutu duala baietsi, hondartzatik begiratuta baizik, baina ondoko ohar-eskutada hau, bizitza-olatuen artean osatua, azken kaialdean uztekoa duk, amaiera jakinik ez duen itsasaldi honen ondoren.
Inolaz ere ez duk odisea baten kronika; itzulera irudi lezakeena ere ez duk itzulera,
norabide jakinik gabeko bidai-bihurtze bat baizik, orain hemen egonarazten hauena eta gero agian beste inongo itsasoetara bideratuko hauena.
II
Nabigazio ez-heroiko eta arrunt orotan jantzietan itsatsi ohi diren zipriztin gazien modura, halaxe hemengo lerroak, tantaz tanta gizaki-izerdi hutsalez blaituak.
Itsaski amorratuen erdiko asti-ordu txikitan amestuak, behar baino burugabekiago ehunduak akaso, guztiak, baina, akitu-begirada bezain egiazko.
III
Gesal-zorabioaren dantza horretan, hika aritu haiz oharkizunetan, hika, nika eta nitanoz gehienetan, horixe baituk gizaki gisa arratseko oren barrenkoietako hizkerarik xamurrena; horixe, berdin ar zein eme izanik, hausnar- eta aitor-bide zintzoena.
KARELETIK SO
Leinu
ERRADIOISOTOPOEN semea haiz,
seme borta,
heure adinkide guztien antzera,
goroldiozko habia guri-beratza agindua zizuetenek
zuen kromosomak prometio, teknezio, uranio, plutonio,
californiorekin nahasiak jaio baitzintuzteten.
Isotopo ez-poetikoen itzalpean
iragan behar izan duk gero bizitza,
Litle Boy, Fat Man, Ivy Mike zein Samuel Cohen anaiatzat harturik.
Eta sarritan ahazteraino iritsi haizen arren,
bizitza digitalaren ondorio ere bai baihaiz.
Lurra izan ditek beti
kromosoma bastart horiek, halere,
heure jatorri bortxatuaren oroitzaile anker.
C.V.
HIREAK abandonaturik,
denbora luzea joan zaik itsaso gazietan zehar
heureak ez ziren aireak arnasten,
inorenak ez ziren uhin bortitzen gainean borrokatzen,
besteren haizeei erasotzen.
Liluragarri zirelako kostatu zaik heure begi-belarriek aurkezten ziaten
hutsalkeriaz ohartzea.
Ez haute, baina, sirenen kanta xarmantek narkotizatu,
ez haien isiltasun latzak bereganatu,
ez haien lainoen arteko edertasunak
noraezean gerarazi.
Ez duk inon behar baino denbora gehiago xahutu,
beti bereizi uste izan baituk zer den bide, zer kaia,
zer atseden-leku,
beti jakin uste izan baituk nondik hentorren eta
baita ere, batzuetan, nora hindoan.
Nekea duk orain heure jabea,
lehenaldi iraganak sorrarazi etsipena zaik nagusitua,
denbora lar eman baituk itsaso guztietan barrena
heurea ez zen airea arnasten,
besteren ekaitz-erasoak pairatzen,
inorenak ez ziren olatu bortitzetan pulunpatzen.
Hire-heureak zirenak kasik ahazten.
Brankan
BIZITZ IBAIAREN ur lasterrak itsasora orduko sortu haizeak
urrundurik,
Prévert-en orbelak ekarritako minak eta oroitzapen samurrak
jadanik ahantzirik,
ahalaz
bizirik beharko, bederen gogoan,
hosto nabarrik gabeko zuhaitz-kimuen denbora.
Dasein
NOSTALGIAREN soinu goxoa gabe,
izateak eta denborak lainezatu zuten Oihan Beltzeko filosofoaren
egiak
ezabatu nahi hituzke orain gogotik, ingurutik, mundutik,
hizki txikitan idatzi arren,
oinaze-etsipenez zizelkatua utzi baitzuen ezen
garen gizakia
merezimendurik gabe egoitzatua dela ortziaren azpian,
era ez poetikoan egoitzatua,
izarrez gabeturik, besterendurik,
ondaretzat –norentzat?–
bere lan nekezaren fruitu mingotsenak
utzirik:
Lurra erraustua, Bizitza suntsitua, Arima ezdeustatua.
Antropozeno
(formarik gabeko poema)
MUNDUAZ eta haren norabideaz olerki bat ontzeak ez dirudik hain zaila. Aitzitik, hi bezalako eskarmenturik gabeko itsasturi batek ere erraz dik neurri eta erritmo ezaz, errimarik gabe, metaforaz peitua, zornez puztua, poema bat burutzea, errealitate guztia –ametsak, bizinahiak, oinazeak, maitasunak, lana– bil baitezake eufemismoz, metonimiaz eta sinestesiaz jantzitako zertzelada bakar batek.
Aurreko batean, adibidez –zein urrun geratu zaian duela bost urteko berri hura eta zein urri orduko xahupenak!–, 1,7 bilioi dolar inbertitu zitian munduak armatan.
Horietatik, 610 mila milioi –harriturik?– jarri zitiztean yankeek. Mila milioitan beti, 230 inbertitu zitian Txinak, 70 Saudi Arabiak, Errusiak 67, Indiak 64, Frantziak 58, Erresuma Batuak 47, Japoniak 46, Hego Koreak 40... Eta gutxixeago izan arren, munduko estatu guztiek inbertitu zitean jendea mundutik haratagotzeko tresna eta bitartekotan.
Ez ohi dituk, agerikoa zaik, bitrinetarako edergailu, bizitza ilauntzeko metaforak eta metastasiak baizik, putre neoliberala osasuntsu irautekoak.
Hark armak egin, esportatu eta aberastu, eta bestek, nonbait gerra-estrategien arauez eta Justizia Handiaren balantzak eskatuta, lagun-ahaideak hilobietarako prestatu.
Irail –izen-izanaren indarra!–, irail hits, irail ertun hartatik aurrera, inperialismo armatuak –barkatua daukak erredundantzia– 2,4 milioi seme-alaba zizkioan garbitu –garbitu baita eufemismo poetikoena– Iraki gerran.
Afganistanek ia 900.000 hiritar jarri zitian lurpean jarraian. Epe berean Somalian –non da Somalia?– 600 milatik gora izan dituk mundu honetatik eramanak. Pakistanen 325.000 baino ez. Libian, berriz, 200 bat mila.
Agidanez, ez zaik inondik ere zaila horretaz poema bat idaztea. Eragozpenik izatekotan, molde egokia hautatzerakoan izango huke arazoa: kantu epikoa, epopeia, balada, eresia
Albistea
ALBISTEAK dioenez, alde egin diagu
–guk geuk alde egin, antza–
Afganistandik.
Bukatua duk, beraz, Justizia Unibertsala ezartzeko gerra.
Eta haren inguruko xahupenak.
Alde egin diagu,
baina ikasiak gaituk dagoeneko eta
orain errazago eta merkeago aterako zaiguk munduan justizia ezartzea,
dronak izango baititugu gerlari –soldadu teknologiko– bakar,
gerraren gutxieneko simetriazko etika bera
–bi bando aurkarietako gerlariak hiltzeko egoerak
arrunt berdina behar duela omen dioena–
errespetatuko ez duena.
Aurrerantzean,
hildakoak –hilotz bihurtuko diren guztiak–,
militar eta zibilak,
haurrak zein nagusiak,
gure Justizia onartzen ez duten alderdikoek jarriko ditiztek.
Eta guk, haienganatu ere gabe,
bideo-jolas bateko avatarrak balira bezala
akatuko ditiagu eskergabe haiek
eternitatea bezain luzea den distantziaren erosotasunetik,
geure pantaila eta haur-besaulki eroetatik.
Gaurko albistea, halere,
nonbait Pavesek idatzia, orripean zaik agertzen:
inoiz ez duk ikusi
poesiak gauzak aldatu dituenik.
Halabiz
(alabarentzako mikroipuina)
PLANETA HARTAN ez zunan naturarik,
ez behintzat hautsaz gaineko bizirik,
arratoi gisako jenderen bat edo beste baizik.
Banaka haiek adierazita zakinat nik,
elkarren artean guztia suntsiturik,
gertatu zirela munduan bakarrik.
Baina ez pentsa: gero ere ez zunan han izan ez errurik,
ez errudun eta ez erruaren kontzientziarik,
eta zegoentxoa guztien artean errausturik,
azkenean ez zunan ez inor eta ez ezer geratu zutunik.
Hizki larri
HAIEK Demokraziaz mintzo zaizkik,
ahoa hizki larrien aparraz hanpatzen zaien bitartean,
hortz-ertzetik ñimiño huts garela behin eta berriz azpimarratuz
eta gu, txiki eta urri izateagatik, irensteko eskubidea balute bezala.
Haiek Bizikidetzaz mintzo zaizkik,
eta haren sinbolotzat, egoitza, egoitza nagusia
ezarri ditek, estrategikoki, gure Etxearen bihotzean,
Estatuaren Begi armatua alboan mantentzen duten bitartean.
Haiek Memoriaz mintzo zaizkik,
eta hik serioski dihardutela sinetsi nahi huke,
baina berehala uzten ditek argi ez direla guztionaz ari,
azkar eta zakarki bazterreratzen baitute besteon Oroimena.
Justiziaz mintzo zaizkik haiek,
baina justiziak, unibertsal bilakatu duten justiziak
errugabetzat babesten ditik bereak dituen torturatzaileak eta hiltzaileak,
eta itsu-plantak eginez, aske uzten eta ohorez betetzen
bere kumerik bihozgabeenak.
Etikaz ere mintzo zaizkik,
ozenki mintzo ere,
eta etikoki ari direla sinetsi nahi hieke,
baina ez ditek gure aurka aspaldi piztua duten enkerkeriaz
aitortzekorik ezer.
Askatasunaz ere mintzo zaizkik,
baina berena denaz baino ez zihardutek,
gure seme-alabak bidegabeki mantentzen baitituzte espetxeetan
eta gu geu ere ikusezinezko hesiz inguraturiko abaro gisakoetan.
Haiek Terrorismoz mintzo zaizkik
eta haren kontra predikatzen ditek bulartsuki,
eta zintzo dihardutela sinetsi nahi huke hik,
baina ez ditek haiek praktikatua aitortzeko eta hartaz damutzeko
zirkinik ere egiten.
Haiek guztiona omen den Aberri-Ama Babesleaz mintzo zaizkik,
guk ez bihotzik, ez bururik, eta
ez haiek beren zilborretik beren zilborrera
mintzo direla ikusteko begirik izango ez bagenu bezala.
Gure Kulturaz ere mintzo zaizkik ozenki,
gure Herria ondare preziatutzat izango balute bezala,
guztiok dakigunean haien gilborrari gure gastronomia eta haien poltsikoari
gure lurraren espekulazioa besterik ez zaiela interesatzen.
Gutarikoak bailiren,
gure ondasunik gaitzenaz zinez arduratuta baileuden,
amultsuki mintzo zaizkik gure Hizkuntza zaharraz ere.
Espainolez mintzo zaizkik horratik gure Hizkuntzaz
eta espainolez hitz eginarazten diate guztietan
gogoz, legez eta aginduz.
Haiek lausenguz eta hitz goxo, ezti eta lasaigarriz mintzo ere zaizkik
etorkizunaz –geure etorkizunaz– dihardutenetan,
eta hik zinetan sinetsi nahi diek.
Alabaina, izerdiz, oinazez eta odolez zizelkatua duan arima maskurtuak
mintzoaren hutsal-aizuna bereizten erakutsi dik,
eta baita ere haren atzean, ezkutatua,
adiskidez jantzia datorren arerio ankerra atzematen.
Transfusio
EZ GINTIAN erromatar otsemeak
otsotu,
haren errapeko esnea luzaz xurgatu genuen arren.
Ez gintiztean ez Leobijildok ez Suintilak beretu,
gure biriketara
aire godoa intsuflatu baziguten ere.
Eta halaz ere odol inperiala aldatua diagu
zainetara,
soporta ezina baitzaigu jadanik
zin batez –Anibalek bezala– betiereko bilakatu genuen
gorroto sakratuaren
hertsapen hetsia.
Guantanamera
BIZIKI egoki-ederrak basapiztientzako kaiolak,
dekretuz beldurgarri deklaratu gizakiak gordetzekoak.
Duinak eta bidezkoak oso aplikatu zaizkien legeak
eta nazioarteko itunak.
Lehenago ohartuak ez zirenak ere
jabetu dituk azkenik justiziaren bihotz-zabaltasunaz,
gizaki madarikatu haiei gupidatsuki luzatutako giltzarrapoez eta
eskaini aterpeez.
Mendebaldeko Aita ahalguztidunari esker segitu ahalko ditek
belaunikaturik
eta, otoizterakoan ere,
eskutur-orkatilak estuki loturik.
Nork jakin zenbateraino ez ote garen horrela agertzen
ulerkor eta onbera,
zenbateraino urrikalgarri,
berdin butanoz jantzaraztean
zein asteko hamabost minutuko patio-atsedenaldia eskaintzean!
Zeruko Jainkoa ere
pozarren eta zoriontsu obra dibinoarekin:
munduari so dagion bakoitzean,
zenbat pietate ez digun ikusten eta zenbat ahalegin
mairu gaiztoa erre-konbertitzeko, porfin!
Amodio
EZ HAU, ez, nobio neoliberalak maite,
kolonbiar indio gizagaixo hori,
hi baino amorante emanagoak nahi baititu ohaide.
Ez ahantz!
Haren ahotsarekin, haren presentziarekin,
ukitu hutsarekin
orgasmoa,
aingerutiar heiagora gogangarria
erdietsarazten dioten amoranteak nahi baititu
nobio neoliberalak
alboan.
Kapitalaren erritmo frenetikoan
jolasten dakiten maitaleak behar ditik hark besoen artean;
bere sos-irribarrearekin pozten direnak,
bere apeta zoroetara makurtzen direnak,
bere mundu-ustiaketa basatiak miresten dituztenak,
bere urrezko zakila gurtzen dutenak.
Amorante horiek dituk nobio neoliberalak
zinez eta finez maite dituenak.
Bakarmortuko aire idor-goria latza baita,
taxuz beharko zenituzkete haren desioak zaindu,
ongi beharko zenukete haren gogoetara egoten ikasi,
beti erne, beti adi, beti prest.
Orduan bai, hala bai,
orduan zuek ere izanen zintzaizkiokete
maitetxo eta laztana, enetxo eta kuttuna,
beste hamaika alu distiratsuren promiskuitatearen samaldan.
Huraxe haren zoriona!
Zuetaz balia, ondo pasa, asko goza,
zuek izorra,
eta, ordain gisa, eskerrona besterik ez
nobio neoliberalak eskatzen dizuena.
Hori baino ez, eta hori guztia
uztarri eternalaren trukean
eskaintzen dizuena.
Disimetria
ERROMESEN sinesteak, beharraren fedeak,
sinesmen xumeak,
berdin erlijio batekoak zein bestekoak,
itxaropena baizik ez dik xerkatzen.
Eta ezin balioetsi daitekeen bizitza eman ohi dik truke.
Sinesmenaren apostoluak,
tenpluko ozendari trebeak,
berdin erlijio batekoak zein bestekoak,
esperantza hutsala besterik ez dik saltzen,
eta urre gorria baino ez eramaten.
Irristaldi
JENDEA barre-algaraka hasi bada ere,
funtsean eta azalean arrazoi dik sindikalista horrek,
agintarien politika ekonomiko antisozialaren hariak azaltzean,
gure zerga gehienak
eliteen probetxurako baino ez diren
obra faranoikoetan xahutzen direla salatu duenean.
Hain baitaude uztarturik faraoiak eta paranoiak
xomorro neoliberalen imaginarioan.
Han, urrun
URREZKO domina bana
agindu ziok Herriak
errege, bankari, ministro,
militar, gotzain ugariri.
Zalantza bakarra dik orain
lantegiko domina-egile gogotsuak pentsu,
ez baitu herri-batzarrak trenkatu
zein kalibretarako
behar den trokela prestatu.
Lorratz
LORRATZAK zeruan,
luze, amaigabe,
goizeko urdina urratzen.
Goldatz grisak zeru goian,
ostertz batetik bestera,
urdinaren gainean berriz marrazten,
zabaltzen.
Bat, bi, hiru, zazpi...
hamaika jadanik
golde-kolpez sorrarazitako
zitori-girtain ihar azkengabeak
zeru-lautada berunduan.
Zozo alaiak, haren kantu bulartsuak,
nonbait ez ziek oraindik
goragoko
luma metalikozko hegazti urdin-akatzaileei erreparatu.
Postpaisaiak
EDERRAK dituk hire mendiak,
berdeak, emankorrak,
inoizka sator zaratatsu gisakoren batek alderik alde zulatuak,
sabel asegaitzeko zizare erraldoiak,
maitasunezko jolasean legez,
hire baitara xamurkiro barnera daitezen
egokituak.
Berdeak, gorrixkak,
naroak hire bazterrak,
eta bertan,
atsegintoki maite,
mendi-lerroak haize-sorgailuz landatuak,
pendizak eta amildegiak burdinazko sarez josiak,
akuifero ikusezinak gas-zundaketek nabartuak.
Urrezkoak dituk, halaber,
hire basamortu distiratsu xarmangarriak,
hegazti etsai ankerrek jaurti ohi dituzten
berunezko arrautza lehergarrietarako gordeleku sakratutzat zainduak.
Ilunagoak agian, baina beti zoragarriak,
hire haranak, auzoak, hiriak,
gizakion zoriona ernaltzeko kontzebituak
eta porlan nonbait bizigarriz babestuak.
Eta zer esan haien arteko lokarri zabalez,
aniztasunaren erakusgarri
eta dastatze estetikorako galipotez
estaliez?
Urrea, urregorria, arrea, berdea, beltza...
bizitzaren kolore oro hiregan bilduak,
aberri kuttuna.
Horixe, euskal paradisu,
horixe aurrerantzean ere,
mendetako oroitzapen-ezari jarraikiz,
eskainiko zaian oparia.
Itsaso berri
AZALAREN LUZERAN nabaritu hituen orduan
itsasoko urak ezin opa ziezazkinakeen
lixa-kilima etengabeak,
ezkata latzetako arrain ikusezinek
eginak balira bezala.
Epel, epelegi zegonan itsas ura,
azal urdinxkako itsasoa, zeru lainotsuko kostakoa,
koralezko ez ziren ispilutxo igeldari
distirantez betea.
–Uretan, mesedez, bost minutu baino ez!
Sorosleak begitarte aspertuaz begiratu zinan gero
dutxetara abiatu hintzenean
azaleko mikroplastikoak kentzera.
Beira
ZIURTASUNEZKO kristalen artean enmarkatua
zihoakiok bizitza,
egunerokoa.
Bere-berea dela, benetakoa dela
kontatzen ziok ispilu zarpailak.
Aske dela nabarmenarazten gero
ledezko pantailak.
Zuhaitzak, muxarra, hostoak, kotxeak,
agure zimurtua, euria, haizea,
haurrak, katua,
dantzalekua, neskato horaila,
oro irensten dik
haren aurrean
beirazko hesi haustezinak.
Hondorik gabeko sabel gardenean gordea,
harengandik oro bereiziz, urrunduz,
iragan-mina, bizi-mina
mikatzago egiten zaiolarik.
Bizitza salbatzeko promesarekin,
bizitza
bizi gabe
biziarazten omen ziok batiskafo horrek.
Ispilu
LAU EGUNEKO bizarrez,
praka bakero zahar-zulatuz
eta markako oinetakoz jantzi haiz gaur,
gimnasioan sotildu gorputzarekin eta
telebistako protagonisten irudia simulatuz
mundua lilura hezakeelakoan.
Zer pentsa lar eman dik gero
ingurukoen begi-nini harrituek islatu diaten argazkiak.
Irriño
SUPERMERKATUTIK irtetean
ate ondoko atso adats urdina hurbildu zaik,
mitoidun ahurra zabalik zuela,
txanponen bat luza hiezaion.
Gorputza okertua, bizitzak konkortua
zian.
Ahotsa, oraindik kantari.
Euro erdiko txanpona baizik ez, eta behin eta berriz
makurtze-keinua egiten urrundu duk,
irribarre lasaia ezpainetan,
inolaz ere merezi ez huen eskerrona oparituz.
Ahanztura
NOR oroituko honetaz guztiaz,
honen ondotik
ezer berririk ehunduko duenik
ez bada?
Nork oroituko orduan gure oroimena?
BARNE-ITSASOAN BARNA
Hieroglifo
ULERGAITZ eta ulergarri,
hieroglifoen antzera,
edota, poesiaren berezko ilunaz formulaturik,
erantzuna galderan zintzilik daramaten
Esfingearen enigmen gisara:
nahi duenak baino ez ziok aurkitzen
itsas labirintoari irteera.
Osin-aho
BETEA DA jada, iragarri dik profetak,
gizakiaren lasterra.
Eta segitu dik iPadeko pantailan irakurtzen:
Bukatua da zoriona amestu zueneko eguna,
bukatua maitasun adoretsua ezagutu gaua,
bukatua askatasuna dastatu goiztiria.
Haize-lasterretan barna nabigatzen duten ontziak
miragune bihurtzen dira dagoeneko
eguraldiaren berotze sapak
egunez egun
moldaturiko basamortuetan.
Aurrez aurreko ortzi-mugak
jadanik ez die iparrorratzik eskainiko
inoren ondorengoen begiei.
Itxurazko ekaitzak
bozgorailuen bidez zabalduko ditu
amaierako hotsak eta trumoiak.
Begiak, belarriak
gor-itsu ez diruditen ezinduen protesi huts
izango dira,
eta behialako adimena,
apokalipsirako teknologi tresna soila.
Biribildu du gizakiak lasterketa, erantsi dik profetak,
arrats-estuka, ito hurran
iritsi baita
zeru-ertzean baino ezin amai zitekeela
pentsatzen zuen osin eternalera.
Eta “amen” esanez,
eta azal iluneko iPada besapean harturik,
joan duk profeta, joan ere,
irakurritakoak beste inon aldarrikatzera.
Aiduru
PIKUONDOAREN gerizpean,
ez oso goiz –hotza ez baitu hitzak bidaide–,
kafe-kikara alboan,
paper sorta bat, bi liburu eta hiru arkatz mahaigainean,
idazlea,
begirada horko itsaso zabalean, hango txalupatan,
harako gizaki haiengan,
aulki ondoko txindurri-ilaretan.
–Horretaz, agian. Edo hartaz. Eta zergatik ez, ohikoaz?
Nekeza patua: hitzaren epifaniaren aiduru
arratsa, eguna,
existentzia.
Pessoaren lorategian
NEGUTEGIAN bahengo bezala,
ekintzaren aurkako lorea,
ekintza ororen aurkako gorroto-lore-legea
erabaki huen haztea.
Eta hori deliberatzean,
bestelako lanabes oro lurperatu eta
hitzezko loreak soilik
erabaki huen lantzea,
orotariko motak erein eta zainduz:
hitz-lore gorriak, bizitzazkoak,
urdinak, amodio itsasokoak,
belztaka erraietakoak,
hemengoaz aserik goazkeeneko moreak,
lore zuri bakezkoak, etsipenezko margulduak.
Eta loreen euskarri,
hosto berdekoak landu nahi izan hituen segidan,
hosto berdeko adar itxaropenezkoak.
Babesak
BAZTERRA, bazterraldea,
erreka-jarioaren ikusgunea,
aproposa bezain ziurra, ur-emariak,
nahasia bada ere,
nekez harrapa baitezake ikuslea.
Erreka-hegia,
errealitateaz jabetzeko laborategia,
distantziako behategi objektiboa,
arropa busti gabeko neutraltasuna eskaintzen duena.
Bazterra, hegia,
hanka puntak bustitzeko,
uraren freskotasuna dastatzeko
aukera ematen duen balkoia, zorabiorik gabekoa.
Bazterra, hegia,
ur nahasietan, barnera gabe,
eraginez aritzeko talaia,
bolizko dorrea, usategi gorena.
Bazterra, ertza, hegia,
errealitate uholdetsutik babesten uste gaituen
oskola, oskol ikusezina.
Aedo berri
EGUNAK eta gauak
eman dituk enbata bortitzei aurre egiten
amaigabeko lerroak
eta orrialde hutsak
ametsez betetzen.
Melesigenesen dizipulu berantiarra edo baihintzan,
gauak eta egunak joan zaizkik
hutsalkeriak zirriborratzen,
hi heu ere hura bezain itsu,
baina bizitza zer den antzematera iritsi gabe.
Laudato si
INORI harrigarri gerta balekio ere,
jainkorik ez izateak hiri ez dik eragotzi
Bergogliorekin bat egitea.
Ez huke kristau anonimoen aldra osatu nahi
–nahiago, baiki, hura ateo anonimoenean kontatzea–
baina, entziklikatik hainbat atal kenduta,
heureak egin hitzake
gainerakoak,
zintzoa eta errealitate gordinarekin bat datorrena baita
gure planetak dituen ondasunen erabilgaitasun infinituaren
gezurraz
dagien salaketa.
Salaketa ozena,
oraingoz bere artalde inmunizatuaren aldetik ere
zinezko oihartzunik izan ez duena.
Irudi
DENBORAREN ZIRAUN luze-geldoa iruditu zitzaianak
sugegorria
gordea zian azal hezearen azpian.
Haren ustekabeko haginkadak
trumilka odoletaratu zian pozoia zainetan.
Sukar goria hazi zitzaian borborka
mendetan zehar mengeldutako gorputzean.
Zurbildu zitzaian herioak
bizirautearen ezkata urdinez biluztu eta
lokamutsez jantzi hinduen ondoren.
Ke artean lurrundu zitzaian mintzoa,
monosilabo idorrek, aizkorak legez,
itxaropenaren isuri lineala hausteari ekin zioten bitartean.
Pozoinez puzturik,
erditu ere egin zuan hire gorpua azkenik,
armaz, herraz, segaz lehenik,
bizitza ezaz geroztik.
Haikuaren inperfekzioa
HIRU LERRO larrien itzalpean
bizi omen duk haikua,
hitzaren danbatekoak errealitatearen
jarioa noiz hautsiko zain.
Suge
LARROSONDOKO suge mutua,
itsasoak luze isilarazi bertso-lerro horzduna,
paperezko petaloen artean ezkutatua,
nork ez daki,
itzalgaizka ibili arren,
beti hagoela kosk egiteko trebatua?
Trikuharri
BOST haitz-mutur,
maitale baztertuari egin ohi zaion agurra bezain labur,
bostak lurretik gandorra doi atereak,
pago-orbelaren haize-ibilkera oztopatzeko jaioak
Bost hiruki desitxuraturen erpinak,
euripean herdoildu ganibet kamutsak,
lurraren azaleko zauri gorritik
sorturiko hezur zurituak
Bost ahots hiratu,
lurraren epeltasuna utzirik,
behialako misterioen aldarri
ozenki egitera etorriak.
Bost giltza zahar, noble,
iraganiko denborak
larrazkeneko iraleku atzenduan utziak,
ageriko gordailuaren sarraila urratzeko jarriak,
Bost mutur, bost erpin, ahots, giltza,
bost-bostak gu geu ginenaren oroitarri,
denbora bezain zahar, Lurra bezain atso,
inoiz bihotza azaleratu zain dautzanak.
Pessoaren lorategian
GOIZERO etorri ohi zaizkian zozoen txioek soinu eskandalagarriz
hausten ditek lorategiko ihintzaren isila.
Eta egunez egun, haziz zihoak,
zeiharreko eguzkiak zilarrezko bilakatu ihintz-ttanttek esnaturik,
lore jauzilarien distira
txio-eztandaren baitan.
Udaberri oro belardira hurbiltzen zaizkian doinuek
bihotzaren pausua distortsionatzen diate,
arraiki erakusten baitute
maizegi perdigoietatik ihesi datozkiala gaixoak
itzalak alaitzera, hire bizitzaren ostadarrak
areagotzera.
Taupadak
HAIZE bortitzak irauli ditik itsasoak,
nahasiak zauzkak ortzi ilunak Termopilak.
Etsaiak izugarriagotuz zoazak itzalak,
herioaren hotsa ozendu duk, harro, giroan.
Zer agindu ote die Leonidak
azken taupada itzali arte borroka dezaten?
Mintzoaren lore
BAINA ba al dakik?
Mintzoaren loreak soilik lantzea erabaki duenaren aurrean,
erraz uler lezaketek zozo gorbiziek agian
ekintzarako lanabesak lurperatzearen
arrazoia.
Urrunduak (I). Adiskidea
KANABERAREN sena,
eguzki-egarriz hazia,
enbor sotil malgukoa,
erauntsi gaitzak,
haize zakarrak,
errotik ateratzeko esperantzaz,
harantz, honantz
garrazki eragiten dutena.
Maiz lurreraino makurrarazia,
behingoz menperatua izateko astindua,
inoizka arraildua...
Alabaina,
zirimola idorra
zaiok kanaberari indar,
ekaitz hezea
seska samurrari ogi.
Zalu dik kanaberak sena,
haize-zurrunbiloen bortitza garaitzeko odol-izerdiz mamitua,
zartatua uste dutenetan ere,
erauzia izan gabe
berera itzultzen baita
erroetatik gora,
zuzen,
luze,
tinko,
harro,
lehen baino zaluago gerria,
lehen baino irmoago sustraiak
eta, nahiz han-hemen zauri-orbanak ageri,
inoiz baino duinago sena.
Sabin Arana Bilbao adiskidea gogoan
Islak
CETME baten muturra garondoan,
begi-bistakoa zuan
ez hintzela nahita
asfalto beltzean belaunikatua.
Ahoa zabalik eta mihia zoruan
egotera behartua,
gau argi hartako izarrak islatzen zitzaizkian
begien aurrean
biribildutako ur-tanta biren gainean.
Ttiki-ttikiak,
noiz gorrituko zain,
ortziaren zabalak oparitutako
azken itxaropen-nahiaz beteak.
Biktimak
INDAR-POLITIKAREN deusezak,
urrun-hurbil,
goizegi, deblauki,
doilorki hostobakandu loreak.
Biktimak.
Inoiz betiko bareturik beharko lukeen
gizarte-zirimolaren jasale
urrikalgarriak.
Indar-estrategia hutsen
jaupalemeak hautatu aldarekoak,
egun-argiaren zorion-itxaropena ostu zaienak,
gorrotoa eta herrak nekez deserrotuko dituztenak.
Biktimak.
Indarraren botereak
zein beren oinazearekin betiko hisituki ezkonduta
egotera kondenaturik nahiko lituzkeenak.
Biktimak, bai.
Botereak –aker urrinduak–
bere idoloei eskaintza egiteko
beti eskura behar dituen
esneko
bitinak.
Urrunduak (II). Laboa
AZAROKO amildegitik garrasia,
garrasi ozen, luze, latz,
sarkorra,
labarretan behera ohi duen harkaitz-euriarena
bezalakoa.
Su-amildegiko garrasia,
etsitu, artegagarri,
izu-adierazle,
guk geuk sortu herots-oihanean berehala erkindua.
Bizi-hondarreko ulua,
mezulari ituna,
larrazkeneko uhin biziak,
itsasturi xaloa bere dagiten sirenek eraginak
iragartzen zituena.
Neguko zeru-ertzak
idortu berri dizu, Mikel, eztarria;
guri, aldiz, lar zauritu bihotza,
bizitzaren hegitik egin baituzu jauzi
soinu ororen
partitura –esker hobeko– betierekora.
Azaroaren isatsak amets-hondartzara
itzuli digun pozbide
bakana.
Soteriologia
KOBREZKO hodei irregularren ertz bigunetatik
hedatzen diren goizeratu gabeko Eguzkiaren errainuek
liluratzen haute,
hire begien sakonean era ia simetrikoan
irudikatzen baitute itsas dantza lasaigarria.
Hire zainetako jarioa arazten ditek
haien ertz saretuetatik zabaltzen diren izpiek,
eta ezinago garden erakusten diate
han segitzen duela Hark, goizero bezala.
Eta ikusi ez arren,
baina sineste hutsalen beharrik ere gabe,
badakik, jakin, haren baitan dautzala oraindik
bizitzaren hazi indar-emaleak, itxaropenaren azken arrastoak,
gizakiaren errauste- eta deuseztatze-grinari aurre egiten
jarraitzeko kemena dakarkigutenak,
eta beste inongo jainkok ezin opari litzakeenak.
Kontrasteak
MUTUTASUNA zaukan
udazkeneko orbelak gordeleku.
Mututasuna, halaber, aire, arnas, sorleku
basoko udazken epelak.
Ur gaziaren mintzoa din
gizarrainak lakio,
itsas enbatak, berriz, odol bero,
eta hik, maitea, hik
bizigai, itxaropen eta desio.
Lemarik eza
JADANIK heuk ere ez duk pentsatu nahi.
Ez baitu hire txalupak lemarik,
iluntasunaren lurralde sakonetatik datorren haizearen eraginez
higitzen duk: atzo hara, gaur hona, bihar ez jakin nora.
Baina hurbiltzen ari haiz
eta ez duk pentsatu nahi.
Hi heu ere, harako ehiztari gorputu haren antzera,
hemen hago
eta ezin duk egin gehiago.
HONDARRALDE
Itaka ageri
DESIOEN eta espero izandakoen ifrentzu,
itzulerak erantsirik zakarrek
etorkizun zalantzagarriaren ezinegona,
Tiresiasen igartze-saioek
ez beti asmatzen baitute
zertan gauza daitekeen
bidaiari amaiera emango dion
azken arraunkada.
Ilunkera
BEHIALA ezagutu huen zuhaitz harroa,
egun usteldua eta xomorro-habia;
masta garaian leihatila
burutzen ari orain okila.
Behe-laino,
haize samur,
zirimiri
firi-firi jausia.
Ameztiko isiltasunean
azken tok-tok-tok luzatuak.
Soinu-euri pausatua, barrenkoia,
tantaien arteko oihartzun jauzikakoa.
Behe-laino, berun,
haize samur,
zirimiri gazia,
firi-firi jausia.
Moko zimela,
hegalpean lasto epela,
hiru arrautza erruten
ilunkerako okilemea.
Basozain
BIZI-NAHIAK, duintasunak,
hik koherentzia deritzoan horrek
arkatza eta papera utzi eta
igitaia hartzera eramango hinduke,
basoan bide bat zabaldu edo bederen basarteok zeharkatu artean.
Denbora xehatzaileak
eta bestetan trebatze-faltak, halere,
eskribauaren lanabesak erabiltzera behartzen haute
askotan gogoz kontra bada ere.
Eta badakik
ez luma, ez tinta, ez letrak
ez direla inon irauteko tresna;
eta are gutxiago, asunbeltz-lahar garaiez beteriko lekuan.
Horrek etsiarazirik igaro beharko dituk, bada, heure ametsak,
behinik behin
oihan honetan sasituta egon nahi duan bitartean.
Parabola
DRAMA, tragedia,
epikaren uneko zorigaitza.
Ia etenik gabe erori haiz pistaren erdian zorura.
Hiru minututan bost aldiz
hankaz gora jausia, hi,
patinatzaile profesionala.
Labainduta, apo gisa
izotz zuriaren gainean etzana,
eta harridura-begiraden aurrean umiliatua.
Destaina-txistukaden artean amorruz betea,
hogeita lau urterekin hasi zain gaurkoan,
itsasturi hoberena izan behar hintzena,
ospe ospeletik itzulia.
Erro-hegoak
HIRE hizkuntza, haren soinua,
haran sakoneko herria, haize umela,
zuhaitz lerdenak, belar muskerra,
eguzki apala, motor-hotsak,
behi-sunda, ezkilak,
errekaren soinua, arkorotza, euria.
Horratx egokitu zaian geografia.
Hire hizkera, haitza eta mendia,
arkatz zorrotza, paper horixkak,
lau liburu, jendea,
Bach, lagunak, semea,
hirekin batera zaildu den emaztea,
horra hor
bizitzan, lurrean tinkatu hauten erroak,
horietxek gizakiekin nabigatzeko hegoak,
horietxek berak erauntsi orotatik
babesten hauen
aterpearen zutabeak.
Penelope
HITAZ gogoratzea
irriño bat zintzilik ezpainetan,
hi, urrun egonik,
nitaz ezin gogora haitekeenean.
Hozkirri
GAINDIEZIN bilakatu zitzaizkian bihotzaren aldapak,
belaunak gogortzean.
Malkoak lapurtu zizkian gero itsasoak,
musuak kirastean,
bihotza hoztu unean.
Deblauki, alu ihartuetaraino hurbiltzen
atzeman huen sudurra,
begietako bista laburtzean.
Oharkabean hondoratu zitzaian jarraian
oraindik ernaturik mantentzen uste huen bizi-arraitasuna.
Haize isil baten firrinda izoztua nabaritu zuan brankan.
Soroak
ERANTZUNIK gabeko galderez goldatu hituen
ilunabar hits hartan
ene baitako soroak.
Ni, orduan,
laia biak bizkarrean,
teilatu nabarreko
etxolarantz abiatu nindunan,
ene orak,
or ardi-zaintzaile bikainak,
uhalaz loturik ninderamalarik.
Harrezkero, badakin, lugorri
geratu ditun sorook.
Harrera-kontzertu
ARIN zoazak notak,
Arin soinu-pausak,
arin bost lerro luzetan
irudikatu hotsak.
Azkar zabilek tronpa, trebe biola,
ferekan tekla zuri-beltzetan hatzak,
pasionaturik eskuineko arko beltzak,
inoizka kornua, bakanago fagota...
Partituraren matematikatik instrumentu
malgu-leialetara,
burmuinetaratu uhinak, arestiko tinta-pikorrak,
aurpegirik gabeko musikariaren baitako ñabardurak
sortazi gisa airean barreiatuak...
Pozarren zuzendaria,
berea baita ur bareetako kontzertuaren meritua
eta arrakasta.
Gaurko txaloak, ordea,
gaurko zutitzeak, oihuak,
guztiak –ez al daki oraindik berak?–,
guzti-guztiak,
bihar
olatu zakarren arteko malmutzak.
Kohelet
UR-BAZTERREKO sahatsa,
behiala
ur-ispiluan hosto zilarrezkoak hazten hituena:
zuen bion erdiko azal hautsiezin zirudienak xurgatu dik
sirena maitatu gisara
Hamletekin ezin ezkon zitekeen Ofelia.
Laster hauspotuko ditik haizeak
mendekuaren txinpartak
eta, airean berez itzali ezinik,
jarraian sakabanatuko heriotzaren uretarantz.
Suzko berbak,
garretan atera ordez,
ahuleziak irentsi beharko ondoren,
malkoek arras itzali gabe,
hala-hola ilaundua.
Eta hi, Ofelia,
hauts bihurturik jada,
eta laster euri-lokatz bilakatua,
ardo-kupelak estaliko ditin gero heure edertasun miretsiak,
eta horma-harri xumeak ezkonduko heure izaera berrian.
Bidaide
AUTODESTRUKZIOAREN haragitzea,
desiratu gabekoen eta gorrotatuen gorpuztea,
barre-itxurapean beti,
isilkako malko-jario lehorrean
zaildua.
Eta oroz gain,
itsasturi,
itsasturi zangarra,
itsasturi adiskidea,
adiskide mina.
Tiberiades (remake)
HEL GURI, hel, otoi, Jauna!
Bizitzazko taulak hautsita,
ez baitakigu
nolakoa behar dugun fedea eta
nolatan mugitu behar ditugun
oinak
porlanezko itsaso honetan
hondoratu gabe
ibiltzeko.
Arrastirian galdua
UR-XIRRIPA argia
haizpetik ñir-ñir erasian,
udaberriaren eztanda hostoetaratu harizti erdiko
belardi koloretsuan.
Bertara bildu ohi hintzen, galtzeko asmoz,
arratsero
oroimenaren lausoa nabaritzen hasitakoan,
huraxe baihuen bizigarriena
akuareletara eramanak hituenen artean.
Hemen
HEMEN naukan
azken egunsentiko karelean bermaturik,
bekokia zut,
igarotako itxaropenetatik oraindik esekirik,
eki-izpi xamurren zain.
Esnatze
GOGORATZEN, laztana?
Kalera orduko,
bizitzaren orrialdeak elkarrekin urratzen hasi berri ginen ilunabar hartan
zubi-ertzetik begira geratu gintunan biok,
euriak ibai azalean zegizkien irudi apetasuek sorgindurik.
Abiada bizian zetorren kamioi batek
bide bazterreko istila zapaldu eta
koipe-ur likitsez bataiatu gintinan ezustean
harrezkero gotik behera xehatu gaituen sinesmen berrian.
Amets
HIRE begietan oheratzen naizen bakoitzean,
haien irrikaitz samurra
sumatzen dinat sorbaldan.
Orain
NIREKIN hago, baina
bakarrik egon hinteke,
edo besterekin.
Ongi dakin, baita nik ere,
zilegizkoa dunala edozein unetan
iritziz eta erabakiz aldatzea.
Nahi dunanean,
nahi dunalako.
Besterik gabe.
Bizitza nirekin igarotzea erabaki huen
gazte, oso gazte, hintzelarik.
Nirekin,
ez besterekin, ez bakarrik.
Denbora ehuleak
elkarrekin igarotako urteak eta urteak
beretzat gorde dituelarik ere,
badakin aske haizela
gogoko dunan bidea hautatzeko.
Azalpenik eman beharrik gabe.
Gura dunanean,
gura dunalako.
Ilargialdi
BERRI IZAN nahiko lukeen iretargiaren
ilunpean
hire zain
Inoiz betea izatera iritsi beharko duen ilargiaren
argitan
hiri so
Hamazortzi whiski
NIK HEMERETZI, Dylan,
Hemeretzi hartu nahi nitian hiri lehian irabazteko
agur esateko ordua iristean.
Hasi nauk, eta
ok egin diat seigarrenean;
zail, beraz, zazpigarrenari ekitea.
Inor ez inguruan balentriak txalotzeko,
ezta hire ohiko tabernari uzkurra ere.
Irentsi diat, halere, beira hotzekoa.
Berezko bakardadea epeltzekoa, nonbait.
Neuk bete ditiat edalontziak.
Baita hurrengoa ere,
eta azkena zitekeena, eta haren ondokoa,
logela izoztuan.
Hemeretzi guztira,
denak ongi lerrokatuak,
distiratsu, goraino beteak,
guztiak nitaz egarri,
guztiak neuri begira.
Errerik diat eztarria,
sabela, gibela, burua,
okertua gorputza.
Ez baitu eraginik bihotzean,
lasai segi nezakek oraindik lehian.
Baina ez ezak gaizki har, Thomas,
Hemingwayrekin zurrupatuko diat-eta azkena.
Agurtzeko unean ere
nik nahiago zutunik gogoa.
Koherentzia
OIHUKATZEA, mintzatzea, aldarrika aritzea
ezertan ahalegintzea,
guztia
zaldabai-larruaren gaineko hatz-ukitu lasterra bezain eraginkorra
munduak hartua duen bidean.
Hausnartzea, kezkatzea, amets berriak irudikatzea,
tintazko kumeak sortzea,
guztia
zaldabai-larruaren gaineko hatz-ukitu arina bezain eragingarria
munduak daraman bidean.
Halaxe duk, egia duk,
baina besterik ez dakik eta
eginkizun hutsal hori baino ez bide dik
mututzeko jaidura berezko duen poesiak.
Idazten jarraituko duk, beraz.
Hondarraldi
LUZE ITXAROTAKORA iritsia,
itsas hegia aurrean,
hondarrera jaistea baino ez zaik falta.
Behialako amodioen, amodio ororen, portu beratz,
hark hinduen itsasora baino lehen bihotz-gorputzez irentsia,
eta hark erakarri hau berriz, imanak burdina zaharra bezala,
hegan ikasi aurreko txori-haurtzaroko habiara.
Lemari ohartu ere gabe, huraxe izan baituk beti ipar,
huraxe ekaitzetan artizar,
huraxe itsasargi behin-betiko itzulera-bidaian.
Eta hemen haiz,
ez baihaute kanta samurren sareetan sirenek harrapatu,
ez biziki arriskutsuago omen zuten isiltasun izugarriak amorostu,
ez denborale bortitzek zurrunbilo amaigabeetan zurrupatu.
Kostaratu ahala aldendu zaizkik erauntsiak, gau beltzak, hodei hitsak.
Ez duk, ordea, itzuli zohardi-egunik heure baitara.
Huraxe, baina,
arrats urdina jabaltzeko ezinbesteko kaia.
Amaitua bidaia,
hirekin zatorrek, isilik, kresal-haize zorrotza
ilunkerako hilotz-itzal argalen artean.
Hondarrera jaistea baino ez falta.
EPILOGOA
itsasotik aske eta bizitza
sasoiko zahartzaroaren lasaitasunean bukatua,
herioa hurbilduko zaik, bigun eta leun
Homero, Odisea
HOLANDAR ALDERRAIA ontzia ageri duk
–ala Oihan Beltzeko ehiztariarena ote?–
itsaso gaineko hodeien artean, nekaezin.
Deabruaren antza baitu,
ez diat zalantzarik:
edo Van der Decken duk edo Gracchus bera
arrats urdinaren azken izpietatik so degidana.
Kabroi alaena!
Itsasoratzeko gonbita egiten ari zaidak
hortz eskaseko irribarre maltzur batez.
Madarikatuak uste dik nahitaez behar dudala
lehorreko esklabotza hautatu
edo, jadanik berdintsua dena,
berea bezalako askatasun hutsalera kondenatu.
Ez bide dik ikasi gura gure leinukooi
ez digula zahartzaro geldoak arimaren kemena ahultzen,
ez gorputzaren indarra erauzten.
Etsipen-garaian ere
brontzezko kaskoarekin estaltzen ditiagu guk ile urdinak.

